
Didigra iti Mankayan, Saan lang nga Gapuanan iti Faultline

Panangtagibassit ken awanan panangilala iti pangta ti biag, daga, pangkabiagan ken aglawlaw dagiti umili ti impaay a reaksyun ken sungbat ti MGB iti napasamak a didigra idiay Mankayan. Ti pannangibaga ti MGB a faultline ti kangrunaan a gapuanan iti  landslide ken sinking idiay Mankayan ken normal laeng kanu daytoy a pasamak iti kastoy a lugar ket nalawag a panangkalub iti pudno a pakabuyaan ti agdama a pasamak ken kasasaad. Numanpay adda dagitoy a faultline ket saan met a basta agregaay daytoy nu awan pay ti mas nakaro a nangdegdeg iti kastoy a kagagalad ti daga, gaputa nalawag nga ti adda iti uneg ti Mankayan ket daddakkel nga abot a gapuanan ti nabayag a panagminas ti Lepanto sipud pay 1936 inggana iti agdama a kabaruan a teknolohiya ken makinarya ti ar-aramaten ti Lepanto a wagas ti panagminas. 

Imbes koma nga agisayangkat iti seryoso ken naun-uneg nga imbestigasyon ti MGB – DENR nu apay a naggaraw dagitoy a fault line no adda man kaspagarigan, agbalbalin nga isu da ti mangitaktakder iti kumpanya nga addaan pakainaigan daytoy iti napasamak a panag - regaay. Ti napasamak a sinking iti Mankayan ket saan laeng nga ita napasamak ken napadasan dagiti umili nagsasaruno daytoy kadagiti nadumaduma a paset ti Mankayan, iti Sapid, Colalo, ken Poblacion. Lumlumned ti daga iti Mankayan saan laeng a gagangay a landslide daytoy nudiket adda ti naununeg a gapu no apay a magungon ken lumukneng ti kadagaan ti Mankayan. 
No ti uneg ti daga ket kanayon a makali ken magungon gapu ti blasting dagiti dinamita nga usaren ti kumpanya ken nalawa nga operasyon sipud pay 1936 inggana iti agdama saan kadi a maibilang nga isu daytoy ti nangpagaraw kadagitoy a fault line? Daytoy koma a kasasaad ket mangriing kadagiti amin nga ahensya tapno kitaen ti naun –uneg a gapuanan daytoy saan a sumardeng a didigra iti Mankayan, denggen tayo koma dagiti umili a biktima, nakukurapay ken dagiti addaan kapadasan a minero a nakakita iti kasasaad ti uneg ti Mankayan. Saan tayo koma isuda a tagibassiten nga isuda ket awanan laing ken kaamuan gaputa saan da nga eksperto ken nakaadal ta inggana nga saan tayo nga ikankano dagitoy a panangbuya mas nakaro to pay a didigra ti manamnama mapasungadan. # 

